
La scola e la malsogna
da reformitis
Sut quest titel fa Theo Candinas pa-
tratgs davart las midadas frequentas
sin il sectur da scola dals ultims onns. 2

Votaziun federala
dals 26 da settember
Ils 26 da settember ha il suveran da
decider davart la revisiun da l’assi-
curanza da dischoccupaziun. 19

Sbagl d’investiders:
part 40

Tenor il titular dal premi
Nobel Daniel Kahneman
n’emprendan investiders
tendenzialmain betg da
lur sbagls. Cun pitschens
inputs vulain nus midar
quai. Oz: il numer 1.

Quella situaziun enconuschain
nus tuts: ins stat davant in res-
taurant, la carta da menu tuna
bain ed il venter sgarguglia gia.
In sguard tras la fanestra trade-
scha però che betg ina maisa n’è
occupada. Nus valitain quai sco
in nausch segn. La finala fiss il
restaurant gea plain, sche la
cuschina fiss buna. Sche tut ils
giasts potenzials sa cuntegnan
uschia, vegn il restaurant a restar
vid, e quai independentamain
da la qualitad da la cuschina.

A la bursa poi render d’esser
l’emprim. Forsa che in’interpre-
sa As para magari interessanta,
però tuttina nagin che na vul
cumprar las aczias. Il curs sa
sbassa. Quai na sto però betg
signifitgar ch’ils auters investi-
ders sappian dapli. Forsa mo
insatgi che sto ristgar da far
l’emprim pass.

Voss cussegliader d'investiziun
da la banca Raiffeisen As infur-
mescha gugent persunalmain.

www.raiffeisen.ch

reclama

Pajar il minimum
per energia

en Engiadina Bassa

■ (anr/mfo) Chi’s sto pajar per
l’infrastructura d’energia neces-
saria sco raits e lingias d’electrici-
tà es evidaint. Chi’s pudess però
pajar illa regiun damain co quai
chi’s paja actualmaing brich.

La Corporaziun dals cumüns
concessiunaris da las Ouvras
Electricas d’Engiadina SA, la
CCC OEE, voul uossa müdar
quai: «A la fin dals quints nun in-
teressa al consüment d’energia
chi chi gestiunescha il mantegni-
maint e la refacziun da las lingias
d’electricità», disch Not Carl, il
president da la CCC OEE. Cha a
quel interessa be da survgnir ün
predsch favuraivel. Cha cun üna
colliaziun da las raits chi appar-
tegna actualmaing als singuls cu-
müns as pudessa tenor el garantir
quai. «L’incletta dals politikers es
uossa dumandada ed impustüt
esa necessari dad esser sincer in-
vers la populaziun», accentue-
scha’l.

➢ PAGINA 13

Scoulas medias
ingon retscherchadas

■ (anr/fa) Ils rectuors Ueli Hart-
wig da l’Academia Engiadina a
Samedan, Beat Sommer dal Ly-
ceum Alpinum a Zuoz e Gerhard
Stäuble da l’Institut otalpin a
Ftan comunicheschan cha lur
internats sajan bain occupats.
«Il numer da scolaras e scolars ex-
terns s’ha a Ftan però diminui i’ls
ultims ons», nomna Stäuble ün
svilup chi til fa pissers, «ün motiv
es sgür chi dà causa il svilup demo-

grafic damain uffants eir illa regi-
un.» Sommer manzuna las conse-
quenzas da la situaziun economi-
ca chi cumainzan ad influenzar eir
la scoula a Zuoz. Hartwig nomna
ils predschs ots per abitar in En-
giadin’Ota: «Bleras famiglias cun
uffants van perquai a star in otras
regiuns, quels scolars mancan lura
a nossa scoula.»

➢ PAGINA 13

Ils scolars da la scoula media da l’Academia Engiadina derivan tuots dal
Grischun. MAD

Augmentar la reputaziun
dalla purschida turistica

■ (anr/ac) Per ordinari sefa-
tschentan las organisaziuns
turisticas da carmalar la
glieud d’ordvart ella regiun e
da cuntentar la clientella cun
ina purschida andanta. L’orga-
nisaziun turistica da Flem, Laax
e Falera ha augmentau siu ra-
dius d’acziun duront la stad
actuala. Ella ha sapientivamein
envidau la populaziun indigena
da Trin entochen Sagogn da se-

partizipar ad events da velo.
Tschun scuntradas ein stadas
planisadas naven dalla tura cul
velo da muntogna entochen ex-
cursiuns cun igl elektrobike.
Cun agid da quels arranscha-
ments vul l’organisaziun turisti-
ca augmentar la reputaziun dal-
la purschida turistica per veloci-
pedists ella populaziun.

➢ PAGINA 5

La pusseivladad d’emprender d’enconuscher igl elektrobike ei fruntada
sin interess dalla populaziun. MAD

■ CARTAS D’IDENTITAD

Retrair vinavant
tar las vischnancas

(anr) Il Cussegl dals chantuns è
s’engaschà en sia sessiun da prima-
vaira per che las cartas sa cumpro-
vadas d’identitad possian vegnir re-
tratgas vinavant tar las vischnancas.
Quella decisiun è stada la conse-
quenza ed er en il senn dad ina in-
tervenziun parlamentara da cuss.
dals stans Hannes Germann, presi-
dent da l’Associaziun da vischnan-
cas svizras, e d’ina iniziativa dal
chantun Turgovia. Per pussibilitar
quai saja i necessari che la lescha da
legitimaziun vegnia midada a basa
dad ina iniziativa da cuss. naz. Thé-
rèse Meyer. Questa midada è neces-
saria, essend che la lescha da legiti-
maziun è ida en vigur l’entschatta
da mars da quest onn che prescri-
va als chantuns en ina disposiziun
transitoria che suenter dus onns
dapi l’entrada en vigur da quella le-
scha possian era las tradiziunalas
cartas dad identitad vegnir retra-
tgas sulet dals novs centers.

Sut l’egida da la respectiva cu-
missiun statal-politica dal cussegl
naziunal èn ins dapreschent vid-
londer da midar la lescha da legiti-
maziun. Quella vegn deliberada
l’october da la cumissiun ed alur
suttamessa a la procedura da con-
sultaziun. Sin pli tard l’atun 2011
vegn la lescha tractada dal parla-
ment per ch’ella possia entrar en vi-
gur cun l’entschatta da 2012. Ins
parta dal fatg che questa lescha ha-
ja bunas schanzas da reussir. Con-
sequentamain fiss i lubì als chan-
tuns da laschar retrair las enconu-
schentas cartas d’identitad vina-
vant tar las vischnancas.

■ PENDICULARAS LAI

Mitschia
cun en îgl blo

(anr/gns) Pi pacs skiunzs sen las
pistas e pi pacs giasts ainten las 11
ustareias, chels fatgs on gia per
consequenza tgi Lai Pendicularas
SA on fatg damanc stgamgia-
maint aint igl onn da menaschi
2009/10. Las pendicularas on fatg
en stgamgiamaint da 26,3 mil-
liuns francs. Chegl èn 300 000
francs pi pac tgi gl’on da menaschi
avant. Igl stgamgiamaint tar igls
11 travagls gastronomics aint igl
territori da skis è sa redutgia per
600 000 francs da 10 milliuns
francs sen 9,4 milliuns francs. Igls
costs da menaschi èn s’augmentos
per 10% sen 27,2 milliuns francs.
Igl gudogn annual siva dad aveir
fatg las amortisaziuns e paea la
taglia monta ad 1,2 milliuns
francs. Chegl èn 11% pi pac gu-
dogn tgi anc tar igl onn da me-
naschi passo. Tuttegna è igl retgav
da menaschi s’augmento per 1,5
milliuns francs sen en total da
39,2 milliuns francs. La radunan-
za generala da Lai Pendicularas SA
ò li igls 25 da settember 2010.

Dus premis solars van a Ruschein
Distincziun dubla per la casa nova da Maria Cadruvi ed Andreas Joos a Ruschein

DA MARTIN CABALZAR

■ Per la 20avla gada vegn sur-
dau oz a Turitg ils premis solars
2010 dalla Svizra. Denter ils 17
objects premiai secatta era la
casa nova da Maria Cadruvi ed
Andreas Joos a Ruschein. Sco
quei ch’il «papa dalla energia so-
lara» Gallus Cadonau ha tradiu ier
a La Quotidiana survegn igl edi-
feci numnau schizun in premi
dubel. Tenor Cadonau ei la pla-
scheivla casa nova Cadruvi/Joos
silla terrassa alpina da sulegl a Ru-
schein igl emprem «edifeci
d’energia plus» en Surselva ed il
tierz el Grischun e sappi aschia
tuttavia survir sco muossavia sin
quei sectur. Edifecis d’energia
plus produceschan dapli energia
che quei ch’els absorbeschan ella
media annuala. Ultra dil Premi
solar 2010 vegn la casa
Cadruvi/Joos a Ruschein era di-
stinguida cul Norman Foster So-
lar Award che vegn surdaus uonn
per l’emprema gada.Tenor la giu-
ria cumporta la casa da lenn Ca-
druvi/Joos che ha survegniu il
certificat da minergia p fetg bein
culla cuntrada alpina. Ils col-
lecturs termics da sulegl alla fas-
sada sid ed igl indrez fotovoltaic

integraus el tetg procuran per in
nez activ dall’energia solara. Pli-
navon train las grondas finiastras
ella fassada dil sid a nez passiva-
mein il sulegl che scaulda generu-
samein silla spunda sulegliva da
Ruschein. La bilanza d’energia
munta aschia a 112 pertschien.

Per la concurrenza dil Premi

solar ei vegniu inoltrau uonn 93
projects ellas categorias baghetgs
novs, sanaziuns, indrezs d’ener-
gia, persunas ed instituziuns. En-
disch dils projects inoltrai ein stai
«edifecis d’energia plus». Quels
edifecis eran stai candidats pil Pre-
mi Norman Foster Solar Award
ch’ei dotaus cun ina summa tota-

la da 100 000 francs. Il premi ei
significantamein vegnius sponsu-
raus dall’interpresa Repower sut-
tastrihond cheutras siu interess da
promover ideas innovativas sil
sectur dall’energia. Ils premis ve-
gnan surdai oz a Turitg en pre-
schientscha da Lord Norman Fos-
ter e da Bertrand Piccard.

Il «papa dall’energia solara» Gallus Cadonau ei satisfatgs ch’era Repower sustegn la promoziun dall’energia
solara cun sponsurar in premi. FOTO T. GSTÖHL


